
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

Пастаўскі раён 

 

Пастаўскі раён быў акупіраваны ў ліпені 1941 г. За час вайны на Пастаўшчыне фашысты 

знішчылі больш за 5500 чалавек, з іх 4000 чалавек яўрэйскага насельніцтва знішчаны ў гета. Каля 

1800 чалавек былі вывезены на прымусовыя работы ў Германію. 87 вёсак гітлераўцы знішчылі 

разам з жыхарамі.  

Барацьбу з акупантамі на Пастаўшчыне вялі партызанскія брыгады імя Варашылава, 1-я 

імя Суворава, імя Ракасоўскага, імя Гастэлы, імя Леніна, асобныя атрады імя Сталіна і імя 

Панамарэнкі, 1-я Антыфашысцкая партызанская брыгада, агітацыйны атрад імя Горкага, спецгрупы 

«Альфа» і «Паўночныя». Дзейнічалі Пастаўскія падпольныя райкамы КП(б)Б і ЛКСМБ. 

У ходзе Беларускай наступальнай аперацыі, працягваючы наступленне на паўночным 

захадзе з Полацка ў напрамку на Глыбокае, прасунуўшыся на працягу 29 чэрвеня – 4 ліпеня на 

120–130 км на захад, часці 43-яй арміі вызвалілі Глыбокае і ўступілі на тэрыторыю Пастаўскага 

раёна. Раён быў вызвалены войскамі 43-яй арміі 1-га Прыбалтыйскага фронту ў ходзе Полацкай 

(29 чэрвеня – 4 ліпеня) і Шаўляйскай (5–31 ліпеня) наступальных аперацый 1944 года.  

У вызваленні раёна ўдзельнічалі 145-я (ген.-маёр П. А. Дзіброў), частка сіл 156-ай (ген.-

маёр Ф. І. Грызлоў) стралковыя дывізіі 92-га стралковага корпуса (ген.-маёр М. Б. Ібянскі); 377-ы 

гвардзейскі цяжкі самаходны артылерыйскі полк (палк. М. Я. Мамчур), 17-я артылерыйска-зенітная 

дывізія (палк. А. А. Еўдакімаў) 43-яй арміі 1-га Прыбалтыйскага фронту. Варапаева вызвалена 

4 ліпеня часцямі 145-й Віцебскай стралковай дывізіі. У гэты ж дзень партызаны брыгады імя 

Ракасоўскага выбілі акупантаў з Дунілавіч.  

ЯК ВЫЗВАЛЯЛІ ПАСТАЎШЧЫНУ 

 

23 чэрвеня 1944 года пачалася Беларуская наступальная аперацыя «Баграціён». У гэты 

дзень сілы 1-га Прыбалтыйскага, 2-га і 3-га Беларускіх франтоў пасля магутнай артылерыйскай і 

авіяцыйнай падрыхтоўкі перайшлі ў наступленне на Аршанскім і Магілёўскім напрамках. 

Асабліва ўпартыя баі разгарнуліся пад Віцебскам і Оршай, якія немцы ператварылі ў 

магутныя вузлы супраціўлення, паколькі Віцебск прыкрываў шлях на Прыбалтыку, а праз Оршу 

ішлі найкарацейшыя шляхі на Мінск. 

У ходзе контрнаступлення савецкія войскі прарвалі абарону праціўніка ў глыбіню 50 км           

26-га чэрвеня вызвалілі Віцебск, 27-га – Оршу, 28-га – Магілёў, 29-га – Бабруйск. 3 ліпеня 1944 

года была вызвалена ад фашысцкіх захопнікаў сталіца Беларусі. 

1-ы Прыбалтыйскі фронт працягваў наступленне на паўночным захадзе з Полацка ў 

напрамку на Глыбокае. Прасунуўшыся на працягу 29 чэрвеня – 4 ліпеня на 120–130 км на захад, 

часці 43-й арміі вызвалілі Глыбокае і ўступілі на тэрыторыю Пастаўскага раёна. Праціўнік аказваў 

моцнае супраціўленне, але воіны 145-ай Віцебскай стралковай дывізіі пад камандаваннем генерал-

маёра П. А. Дзібровы дастойна змагаліся. 

Асабліва жорсткімі былі баі ў наваколіцах вёсак Лучай, Савічы, Манькавічы, найбольш 

супраціўляліся немцы ў в. Юнькі, якая найбліжэй да Пастаў. З успамінаў былога камандзіра батарэі 

капітана В. М. Пагадаева: «Прыкладна 4 ліпеня 1944 года падраздзяленні 145-ай Віцебскай 

стралковай дывізіі наблізіліся да граніцы Пастаўскага раёна. Каля в. Дунілавічы фрыцы абрушылі 

на нас шквал агню. Нашы воіны нанеслі яму моцны артылерыйскі ўдар і працягвалі наступленне. 

Праз некалькі гадзін мы пачалі вызваляць в. Лучай. Тут вораг сканцэнтраваў свае асноўныя сілы. 

Пасля артабстрэлу пазіцыі праціўніка мы ўварваліся ў Лучай, знішчылі да двух дзесяткаў 

гітлераўцаў і накіраваліся на Паставы. 

5 ліпеня, знішчыўшы моцнае ўмацаванне ворага ў в. Юнькі, нашы байцы праз гадзіну былі ў 

Паставах. На вуліцы (цяпер яна называецца Чырвонаармейская), дзе мы праходзілі паходным 

парадкам, супраціўлення з боку фашыстаў не назіралася. Яны знаходзіліся на другім баку горада. 

Нашы падраздзяленні фарсіравалі раку Мядзелку каля касцёла, а байцы маёй батарэі крыху 

затрымаліся, бо гарматы трэба было на канях перапраўляць на той бок. У цэнтры горада нас 

сустрэлі мірныя жыхары… Пасля жорсткіх баёў, пры падтрымцы воінаў 357-й стралковай дывізіі, 

9 ліпеня мы з вялікімі стратамі ачысцілі ад ворага гэты буйны населены пункт». 

Першым ў райцэнтр уварваўся танк Т-34, які гусеніцамі раздушыў варожую гармату, 

аўтамашыну, некалькі матацыклаў, але і сам натрапіў на процітанкавую міну. Аператыўна 

дзейнічалі і падраздзяленні начальніка інжынерных войскаў 43-ай арміі генерал-маёра 

А. А. Калмыкова. Яны наводзілі масты праз водныя перашкоды, уступілі ў рукапашны бой з 

гітлераўцамі каля возера Задзеўскае. 

З успамінаў камандзіра ўзвода 45-міліметровых гармат малодшага лейтэнанта 

В. А. Сідарэнкі: «…Рано утром 5 июля 1944 года в бою за город Поставы наш 1-й стрелковый 

батальон 599-го стрелкового полка 145-ой стрелковой дивизии, отрезав пути отхода 

превосходящему по силам врагу, завязал ожесточенный бой, который длился около 9 часов. Враг 



силой до 500 человек при поддержке артиллерии и самоходных орудий «фердинанд» шесть раз 

переходил в контратаки, которые отбивались с большими потерями для врага. Однако батальон 

оказался в окружении… Перед нашими огневыми позициями на расстоянии около 50 метров 

находились две 75-миллиметровые пушки гитлеровцев… Врага подпускали на 80–100 метров и 

расстреливали картечью из пушек и огнем ручных пулеметов… В одну из контратак пьяные 

фашисты, поднявшись во весь рост под прикрытием самоходной пушки «фердинанд», решили 

уничтожить горстку храбрецов, сражавшихся за Родину… Десяток гитлеровцев успели ворваться в 

наш котлован, где завязался рукопашный бой, в котором мы одержали победу, не выпустив ни 

одного живого фашиста… Враг продолжал наседать. Сам стал к пушке, выпустил по немцам 

последние снаряды. После этого поднял оставшихся бойцов и с криком «За Родину!» с гранатами 

в руках мы прорвали кольцо окружения, вышли к своим и начали гнать фашистов дальше на 

запад…» 

У ходзе баёў за вызваленне горада праявілі мужнасць камандзір аддзялення аўтаматчыкаў 

Іван Шэпелеў, камандзір узвода 45-міліметровых гармат малодшы лейтэнант Васіль Аляксеевіч 

Сідарэнка, якому было прысвоена званне Героя Савецкага Саюза, намеснік камандзіра 1-га 

стралковага корпуса генерал-маёр Ігнат Вікенцьевіч Кляра, які падарваўся на міне, намеснік 

камандзіра, начальнік артылерыі 145-ай Віцебскай стралковай дывізіі палкоўнік Дзмітрый 

Васільевіч Харольскі, які памёр ад гангрэны. 

У раённай газеце «За Победу» за 7 ліпеня 1944 года было напісана: «Пры вызваленні 

Пастаўшчыны савецкія воіны знішчылі 4 нямецкія танкі, звыш 40 гармат, 57 аўтамашын, дзесяткі 

матацыклаў, узялі ў палон да паўсотні салдат і афіцэраў, забілі амаль 700 фашыстаў».  

Вялікія страты панеслі і нашы воіны. На тэрыторым Пастаўскага раёна загінула больш за 

тысячу савецкіх воінаў, якія назаўсёды засталіся на Пастаўскіх магілах пад сціплымі помнікамі і 

абеліскамі з чырвонымі зоркамі. 

Ветэраны 145-й Віцебскай стралковай дывізіі расказвалі і аб дапамозе партызан пры 

вызваленні горада. Перад партызанамі брыгад імя К. Я. Варашылава і імя К. К. Ракасоўскага была 

пастаўлена задача: аказваць усялякую дапамогу наступаючым савецкім войскам. Партызаны 

правялі масіраваны ўдар па чыгунках: ад Полацка да Маладзечна, ад Круляўшчызны да Вільнюса 

бесперапынна грымелі выбухі, у выніку чаго былі ўзарваны тысячы рэек. Поўнасцю выведзена 

чыгуначная ветка Варапаева – Друя. 

Значнаму разбурэнню падвергліся аўтамабільныя дарогі. Яны былі перакапаны, завалены. 

Фашысты пры адступленні былі вымушаны кідаць баявую тэхніку і адыходзіць пешшу. Удары 

партызан па камунікацыях ворага пазбавілі яго магчымасці падвозіць падмацаванне, кампенсаваць 

страты ў жывой сіле і тэхніцы. 

«В результате действий партизан район, в котором действовала бригада, в основном 

сохранен от уничтожения. Противнику были закрыты все дороги для отступления. 

Все силы бригады после соединения с Красной Армией были брошены на ликвидацию 

оставшихся разрозненных групп противника… 

Бригада провела большую работу по восстановлению всех дорог на территории района. 

Уже на второй день после соединения с частями Красной армии были восстановлены основные 

магистрали, по которым Красная армия ушла на запад. 



307 партизан отправились на фронт, добивать фашистского зверя.» (Па матэрыялам 

Нацыянальнага архіва Рэспублікі Беларусь) 

Вызваліўшы 9 ліпеня 1944 года г. Паставы ад нямецка-фашысцкіх захопнікаў, воіны 

Савецкай арміі рушылі ў напрамку Літвы, Латвіі. Разам з імі пайшлі і нашы землякі. Яны вызвалялі 

Прыбалтыку, Польшчу, Чэхаславакію, змагаліся на тэрыторыі Венгрыі, Італіі, Румыніі, удзельнічалі 

ў штурме Берліна. 

На франтах вайны загінула больш за 2 тысячы нашых землякоў, у гонар якіх на 

цэнтральных сядзібах калгасаў і саўгасаў раёна пастаўлены помнікі. За мужнасць і гераізм, 

праяўленыя ў барацьбе з ворагам, звыш 3 тысяч воінаў–землякоў, партызан і падпольшчыкаў былі 

ўзнагароджаны баявымі ордэнамі і медалямі. а нашы землякі-партызаны Ф. Р. Маркаў і 

Г. І. Маслоўская былі ўдастоены звання Героя Савецкага Саюза. 

В. Грузд 

ЯК ГЭТА БЫЛО 

 

Тры гады жыхары Пастаўшчыны знаходзіліся пад нямецка–фашысцкай акупацыяй. І толькі 

летам 1944 года войскі 1-га Прыбалтыйскага фронту пасля вызвалення Віцебска, Глыбокага, 

Полацка, Лепеля ўступілі на нашу зямлю. Перад дзейнічаючымі тут партызанскімі брыгадамі імя 

Варашылава і Ракасоўскага, якімі камандавалі Ф. Маркаў і А. Раманаў, была пастаўлена задача 

аказваць усялякую дапамогу часцям Чырвонай Арміі. І яны з гэтай задачай спраўляліся: 

перашкаджалі ворагу падвозіць да лініі фронту жывую сілу і баявую тэхніку, вывозіць нарабаванае 

дабро. Калі гаварыць больш канкрэтна, то народныя мсціўцы часткова вывелі са строю чыгунку 

Варапаева – Друя – Паставы – Лынтупы – Пабрадзе, завалілі дрэвамі прасёлачныя дарогі з 

Дунілавіч на Лучай, з Савіч на Манькавічы, з Пастаў на Камаі. У выніку праведзенай аперацыі 

адступаючыя захопнікі вымушаны былі ў многіх месцах кідаць баявую тэхніку, уцякаць 

абыходзячымі шляхамі. 

З 3-га па 4-га ліпеня партызаны брыгады імя Ракасоўскага ў раёне Валкалаты – Дунілавічы 

сустрэлі перадавыя часці 43-ай арміі і сумеснымі намаганнямі ў гэты ж дзень ачысцілі ад 

гітлераўцаў Варапаева і Дунілавічы. 

Адначасова воіны 145-ай Віцебскай Чырвонасцяжнай стралковай дывізіі, якой камандаваў 

генерал-маёр П. Дзіброва, ва ўзаемадзеянні з часткай сіл 156-ай стралковай дывізіі 377-га 

гвардзейскага палка і 17-ай зенітнай артылерыйскай дывізіі 43-ай арміі пачалі вызваляць горад. 

Першым наблізіўся да Пастаў у раёне былога пятага гарадка стралковы батальён 599-га 

стралковага палка. Але яго нечакана акружылі фашысты. Яны некалькі разоў пераходзілі ў атаку, 

якую воіны адбівалі. 

У гэтым баі праявілі сябе артылерысты пад камандаваннем малодшага лейтэнанта 

В. Сідарэнкі. Знаходзячыся ў баявых парадках пяхоты, яны падпускалі на блізкую адлегласць 

фашыстаў. І трапным агнём знішчалі іх. А калі скончыліся снарады да дзесятка гітлераўцаў 

уварваліся на агнявую пазіцыю. Але фашысты былі зноў такі знішчаны ў рукапашнай схватцы. За 

праяўленую мужнасць пры вызваленні нашага горада В. Сідарэнка быў ўдастоены звання Героя 

Савецкага Саюза. 

У другой палове дня 5 ліпеня нашы войскі амаль без бою ўвайшлі ў Паставы. А на 

наступны дзень перадавыя часці пайшлі далей. Аднак, неўзабаве, каля вёскі Мягуны воіны 377-га 

гвардзейскага цяжкага самаходнага артпалка наткнуліся на вялікае скапленне варожых сіл і 

ўступілі ў бой. Трапнымі выстраламі з гармат яны знішчылі амаль 150 гітлераўцаў, адзін танк, 

некалькі гармат і аўтамашын. У гэтым баі загінулі і звыш дзесяці нашых байцоў. 

Расчысціўшы шлях наперад, воіны артпалка накіраваліся ў напрамку Лынтуп. У гэтым 

мястэчку вораг моцна ўмацаваўся. Устанавіўшы на вежах касцёла кулямёты, гітлераўцы 

абстрэльвалі наступаючых воінаў. З нашага боку былі панесены вялікія страты. І ўсё ж, дзякуючы 

рашучым дзеянням часцей 43-ай арміі, вораг вымушаны быў 9 ліпеня адступіць і пакінуць пасёлак. 

У гэтай аперацыі асаблівую мужнасць праявіў камандзір падраздзялення сувязі сяржант 

А. Галубкоў, які са сваімі таварышамі прарваўся да касцёла і знішчыў некалькі агнявых кропак 

ворага. Сам загінуў, але даў магчымасць нашым воінам з баямі рухацца наперад. За здзейснены 



подзвіг А. Галубкову ў сакавіку 1945 года было пасмяротна прысвоена званне Героя Савецкага 

Саюза. 

Пераможнымі ліпеньскімі днямі савецкія войскі працягвалі сваё наступленне. Разам з імі 

пайшлі ў дзеючую армію і звыш 1300 пастаўскіх партызан і тэрмінова мабілізаваных. Не ўсе з іх 

вярнуліся ў родныя мясціны. Але жыве пра іх памяць, як і пра тых, хто вызваляў Пастаўшчыну, 

нашу Беларусь. 

М. Маразюк 

 

 


